
   Каç иртрĕ. Сывлăм улăхра

Шăрçаланса пит вĕттĕн ӳкрĕ.

Ак шурăмпуç та улăхса

Каçхи сĕме пуç пĕкрĕ.

Атте ĕнер каçпа мана,

«Ыран ирех тăр! — терĕ, —

Акса хурас пĕр анана,

Халь çур. Кĕске çур çĕрĕ».

Чăнах, пĕлмен эп хальчченех, —

Çĕр çуркунне кĕске-мĕн.

Пĕрре ларан та ирчченех

Хĕрпе пуплен чеченĕн.

...Çул тăрăх тек чупать кĕсре;

Сиктерчĕк — урапийĕ.

Çанталăк лăпкă та хитре,

Шеп вăхăт çуракийĕ.

Ак çитрĕмĕр ана çине.

Аттен алра – сар кунтă.

Сапать тырра вăл ик енне,

Тырри кĕрнеклĕ пултăр!

Ун хыççăнах тăвап сӳре, —

Йăлт вантăр муклашкийĕ!..

Кахаллăн тек утать кĕсре,

Чупать çумра тихийĕ.

Таçта çӳлтех, хĕвел çумĕнчех,

Тăри юрлать хавассăн.

Тек кĕçенет кĕсре умĕнче

Çӳрен тиха, йĕс саслăн.

Нӳрелнĕ çĕр пит кăпăшка,

Нӳрелнĕ çĕр пит мăнтăр...

Кĕсре — те ывăннă — хашкать,

Сисмен те — çитнĕ кăнтăр.

  